
Pengetua sebagai pengurus kokurikulum berperanan memimpin organisasi 
sekolah untuk mencapai visi dan misi kokurikulum yang telah ditetapkan. 
Perancang, pengelola, pengawal dan pemimpin adalah fungsi asas 
pengurusan kokurikulum yang perlu dilaksanakan oleh pengetua.  Kajian ini 
dijalankan untuk meninjau persepsi guru terhadap fungsi pengetua dalam 
pengurusan kokurikulum dan hubungannya dengan prestasi kokurikulum 
pelajar di sekolah menengah di negeri Selangor. Kajian kuantitatif berbentuk 
deskriptif korelasi ini dilakukan secara tinjauan menggunakan instrumen soal 
selidik melibatkan responden seramai 294 orang guru yang terdiri daripada 
penolong kanan kokurikulum, setiausaha kokurikulum, setiausaha sukan dan 
penyelaras persatuan dan kelab dari 49 buah sekolah dari 5 buah daerah di 
Selangor yang dipilih secara persampelan rawak berstrata mengikut nisbah. 
Daerah- daerah yang telah dipilih adalah daerah Petaling Utama, Klang, 
Sepang, Kuala Selangor dan Hulu Selangor.  Hasil dapatan kajian dianalisis 
secara kekerapan, peratusan, min, sisihan piawai dan analisis korelasi 
Pearson menggunakan perisian SPSS versi 22. 

Dapatan kajian menunjukkan bahawa pengetua di sekolah-sekolah 
menengah di lima daerah tersebut telah menjalankan fungsi sebagai 
perancang, pengelola, pengawal dan pemimpin dalam pengurusan 
kokurikulum secara keseluruhannya pada tahap tinggi iaitu perancang 
kokurikulum (min=4.04 dan sp=0.54), pengelola kokurikulum (min=4.02 dan 
sp= 0.52), pengawal kokurikulum (min=4.12 dan sp=0.46) dan pemimpin 
kokurikulum (min=3.98 dan sp=0.52). Manakala tahap prestasi kokurikulum 
murid dalam kajian ini adalah berdasarkan kepada 2 aspek iaitu penglibatan 

dari segi kehadiran murid ke aktiviti kokurikulum   dan   pencapaian   
kokurikulum    murid.   Hasil   dapatan    kajian   menunjukkan    bahawa   
penglibatan kokurikulum murid adalah di tahap tinggi (min=3.80 dan 
sp=0.67) dan tahap pencapaian kokurikulum murid adalah sederhana 
(min=3.56 dan sp=0.60). Kehadiran dan pencapaian  murid dalam kelab 
sukan dan permainan adalah di tahap paling tinggi (min=3.98 dan sp=0.72) 
dan (min=3.63 dan sp=0.80) berbanding pencapaian pelajar dalam 
persatuan ko-akademik, kelab bukan akademik dan persatuan badan 
beruniform. Ini menunjukkan bidang sukan dan permainan merupakan 
bidang paling disukai oleh pelajar. Kajian ini juga melihat korelasi antara 
empat fungsi pengetua dalam pengurusan kokurikulum dengan prestasi 
kokurikulum pelajar. Hasil dapatan kajian menunjukkan terdapat korelasi 
lemah yang positif antara fungsi pengetua sebagai perancang dengan 
prestasi kokurikulum murid (r=0.27, p<0.05) dan sebagai pemimpin dengan 
prestasi kokurikulum murid (r=0.28, p<0.05). Namun analisis data 
menunjukkan  korelasi positif yang sangat lemah antara fungsi pengetua 
sebagai pengelola dengan prestasi murid dalam kokurikulum (r=0.16, 
p<0.05) dan di antara fungsi pengetua sebagai pengawal dengan prestasi 
kokurikulum murid (r=0.18, p<0.05). Ini menunjukkan bahawa pengurusan 
kokurikulum oleh pengetua yang baik tidak memberi impak yang besar 
kepada penglibatan dan pencapaian murid dalam kokurikulum. Oleh itu, 
terdapat faktor-faktor lain yang menyumbang kepada peningkatan prestasi 
kokurikulum murid yang boleh dibuat kajian pada masa akan datang. Selain 
itu, pengetua disaran agar terus mempertingkatkan kemahiran dan 
pengetahuan dalam pengurusan kokurikulum dengan mengikuti kursus 
kemahiran pentadbiran dan pengurusan pendidikan  kokurikulum yang 
dianjurkan oleh Institut Aminuddin Baki (IAB) atau badan-badan kerajaan 
yang lain. Selain itu, pengetua boleh  melaksanakan kursus kokurikulum 
secara dalaman dan berkala untuk guru-guru agar mereka mahir dan 
mempunyai ilmu untuk melaksanakan aktiviti kokurikulum dengan lebih 
berkesan. Pengetua juga wajar memberikan penghargaan dalam bentuk 
kewangan dan sijil penghargaan kepada guru dan pelajar yang berjaya 
dalam bidang kokurikulum agar menjadi motivasi kepada mereka untuk terus 
aktif dalam bidang kokurikulum. 

CURRICULAR PERFORMANCE IN THE SECONDARY SCHOOLS 
 
 

By 

AIDAH BINTI ABDULLAH 
 
 

July 2017 
 
 

Chairman :   Soaib bin Asimiran, PhD 
Faculty :   Educational Studies 
 
 
Principal as the co-curricular manager is responsible to lead the school 
organization to achieve its co-curricular objectives and goals. Planning, 
organizing, controlling and leading are the basic functions of management 
that have to be performed by the principals. This research is carried out to 
survey and observe the teachers’ perceptions towards the functions of the 
principals in the co-curricular management and their relationship with the 
students’ co-curricular performance in secondary schools in the Selangor 
state. This research is a descriptive correlation research done through 
survey using the questionnaire which involved to 294 teachers as 
respondents and they are the senior assistant of co-curricular, co-curricular 
secretary, sports secretary, coordinator of societies and clubs from the 49 
secondary schools  from 5 districts in the Selangor state chosen using the 
proportionate stratified random sampling. The selected districts  are   
Petaling   Utama,   Klang,  Sepang, Kuala Selangor  and Hulu Selangor. The 
data are analyzed according to the frequency, percentage, mean, standard 
deviation, Pearson correlation analysis using the SPSS software 22 version. 
The result of this research shows that the principals in these 5 districts of 
Selangor state have carried out their functions as  managers in the school 
co-curricular management at a high level which are planning (mean=4.04 
and sd=0.54), organizing (mean=4.02 and sd=0.52), controlling (mean=4.12 
and sd=0.46) and leading (mean=3.98 and sd=0.52). In addition, this study is 
also focuses on the students’ performance in co-curricular activities. The 
students’ co-curricular performance is divided into 2 aspects which are the 
students’ involvement and achievement in the co-curricular. The outcomes of 
this study show that the level of students’ involvement in co-curricular is high 
(mean=3.80 and sd=0.67) and the level of students’ achievement is average 

(mean=3.56 and sd=0.60). The students’ attendance in the games and 
sports club activities is the highest (mean=3.98 and sd=0.72) as well as the 
students’  achievement  which  is  also the  highest in the sports and game 
clubs (mean=3.63 and  sd=0.80) compares to other clubs and societies. It 
shows that students prefer sports than participating in academic clubs and 
uniformed bodies.  Therefore, the school co-curricular management has to 
plan interesting and beneficial co-academic and uniformed programmes and 
activities in order to attract more participation from the students. This 
research also studies the correlation between the four managerial roles of 
the principals in co-curricular management with the students’ performance in 
co-curricular activities. There is a significant relationship between the 
principals’ role as a planner and leader with the students’ performance in co-
curricular activities. The result of the research shows there is a weak positive 
correlation between the principal’s role as a planner with the students’ 
performance in co-curricular (r=0.27, p<0.05) and principal’s role as a leader 
with the students’ co-curricular performance (r=0.28, p<0.05). However, the 
data analysis indicates that there is a very weak but positive correlation 
between the principal’s role as an organizer with the students’ performance 
(r=0.16, p<0.05) and the principal’s role as a controller with the students’ co-
curricular performance (r=0.18, p<0.05). The results of this study indicate 
that the principals managed to carry out their functions in the co-curricular 
management successfully but do not contribute a great impact on the 
students’ co-curricular performance. Hence, there are other factors that 
contribute to the increase of co-curricular performance among the students 
which is opened for future research. The principals are encouraged to 
upgrade their management skills and widen their co-curricular knowledge by 
attending leadership and managerial courses regarding co-curricular offered 
by Aminuddin Baki Institute or other government agencies. Besides that, the 
principals may carry out in-house trainings periodically for the teachers so 
that they are skillful and knowledgeable in carrying out the co-curricular 
activities more effectively.  In addition, principals should award the teachers 
and students who excel in co-curricular with monetary incentive and 
certificate of appreciation so that they will be more motivated to continuously 
active in co-curricular.  

BAB 1 

1 PENGENALAN 

1.1 Pendahuluan 

Dalam bab ini, penyelidik akan membincangkan latar belakang kajian 
mengenai fungsi pengetua dalam pengurusan kokurikulum dan 
hubungannya  dengan prestasi murid dalam aktiviti kokurikulum. Ini adalah 
kerana pengetua   merupakan  pentadbir tertinggi  yang  menguruskan 
semua aktiviti dan urusan akademik dan  kokurikulum  di  sekolah. Selain  
itu,   pengetua  juga  membuat  keputusan dalam  hampir semua perkara di 
sekolah. Ini beerti, pengetua perlu mahir  dalam  pengurusan   sekolah agar 
dapat mengurus dan mentadbir sekolah dengan efisien dan mencapai  
matlamat dan  objektif  yang  telah  ditetapkan. Memandangkan aktiviti  
kokurikulum   merupakan sebahagian daripada sistem pendidikan di 
Malaysia, semua murid di  sekolah menengah  wajib   melibatkan  diri   
dalam   aktiviti  kokurikulum   yang   merangkumi persatuan dan kelab ko-
akademik atau bukan akademik persatuan badan beruniform   dan kelab 
sukan permainan.  Selain itu, pengkaji akan menyenaraikan objektif kajian 
dan  persoalan  kajian,  kepentingan   hasil  kajian kepada pihak tertentu, 
batasan kajian dan definisi operasional. 

1.2 Latar Belakang Kajian 

1.2.1 Dasar Kementerian Pendidikan Malaysia (KPM) Berkaitan 
Kokurikulum 

Pendidikan  di Malaysia sentiasa mengalami perubahan  untuk memperbaiki 
standard pendidikan Malaysia  ke  arah  pendidikan bertaraf dunia. Pelan 
Pembangunan Pendidikan Malaysia (PPPM) 2013-2025  jelas  menunjukkan  
bahawa  Kementerian  Pendidikan  Malaysia  (KPM)  amat peka dengan  
pencapaian  kokurikulum  murid   yang   mana   masih  belum setanding  
dengan  murid-murid   dari    luar  negeri.  Dalam  usaha   memperbaiki  
pencapaian  murid  sama ada  akademik mahupun   kokurikulum,  pengetua   
memainkan  peranan  yang  amat   penting   kerana   mereka   adalah   
individu   yang   mengetuai   pelaksanaan  dasar-dasar   pendidikan   di   
sekolah.   Tugas mengurus   sekolah  pada  masa  ini  adalah   sangat   
mencabar  kerana  pengetua  bukan   sahaja  perlu   melaksanakan  dasar-
dasar  pendidikan  bahkan   perlu  memastikan  pencapaian   sekolah   
menepati  tahap  yang  ditetapkan  oleh  KPM.   

Petunjuk  Prestasi Utama  atau  Key Performance Indicators (KPI) yang 
diperkenalkan oleh KPM  memerlukan  pengetua  menjadi  pemimpin  dan  
pentadbir   yang   bukan   sahaja  serba  boleh  dan  berilmu   malah   

mereka   perlu   mempunyai    kebolehan    mengurus    dengan   baik.   
Bahagian   Penaziran    KPM    pada   tahun  2010  telah   merumuskan   
bahawa   pengetua  memainkan peranan yang  sangat  penting  dalam  
memastikan   kecemerlangan  sekolah.  Dalam  aspek  kokurikulum,  Buku  
Panduan Pengurusan Kokurikulum  (2009) telah  menggariskan  fungsi  yang  
perlu   dimainkan   oleh   pengetua  selaku pengurus di sekolah iaitu  mereka  
perlu merancang, mengelola, memimpin dan mengawal.    Aktiviti   
kokurikulum merupakan  salah  satu   komponen    penting  dalam  sistem 
pendidikan dan  dilaksanakan di  luar    bilik    darjah.    Falsafah     
Pendidikan     Kebangsaan    (FPK)    menerangkan    bahawa  pendidikan   
di  Malaysia   adalah  suatu    usaha   menyeluruh   dan   bersepadu   untuk    
melahirkan  insan   yang   seimbang  dan   harmonis  dari   segi   jasmani   
emosi,  rohani,  intelek dan   sosial  (JERIS)  dan   pembentukan  nilai-nilai   
estetika   serta   sosial   yang  positif  dalam individu   seseorang  murid  
(KPM, 2008).  Gerakerja  Kokurikulum  ini   menurut   Kementerian Pelajaran    
Malaysia   (1989)     adalah   gerakerja    bercorak    pendidikan    dan    
menyediakan pengalaman-pengalaman    pembelajaran     kepada     murid.    
Aktiviti     kokurikulum   adalah   sebahagian daripada  kurikulum sekolah  
dan  setiap   murid   wajib   menyertainya (KPM, 2008). 

Program    kokurikulum     peringkat     sekolah      dimantapkan     dalam    
Pelan   Pembangunan Pendidikan Malaysia (PPPM)  2013-2025  
menekankan   tentang   Lima   Aspirasi  dalam sistem Pendidikan Malaysia 
iaitu aspirasi pertama adalah akses di mana pendidikan untuk semua murid 
dari prasekolah hingga ke menengah atas, aspirasi kedua berkaitan kualiti 
iaitu negara dalam kelompok sepertiga teratas dalam pentaksiran 
antarabangsa dalam tempoh 15 tahun. Manakala aspirasi ketiga adalah 
ekuiti di mana 50% jurang pencapaian bandar dan luar bandar, aspirasi 
keempat pula berkenaan  perpaduan iaitu sistem pendidikan yang 
menawarkan perkongsian pengalaman dan nilai kepada kanak-kanak dan 
aspirasi kelima iaitu kecekapan sistem yang memaksimumkan  keberhasilan    
murid    mengikut   peruntukan   sedia ada. Aspirasi keempat dan kelima 
mempunyai kaitan dengan kokurikulum kerana aktiviti kokurikulum yang 
dilaksanakan di sekolah membolehkan murid berkongsi pengalaman dan 
nilai. Murid belajar berinteraksi dengan lebih baik semasa mengikuti aktiviti 
kokurikulum. Manakala  kecekapan sistem pengurusan kokurikulum  sekolah 
dapat memastikan kemenjadian murid dalam kokurikulum menggunakan 
peruntukan kewangan iaitu Bantuan Tambahan Sekolah (BTP) dan Bantuan 
Kokurikulum ke Sekolah (BKK) yang telah diberikan oleh KPM.  Aspirasi 
kelima  ini selaras dengan anjakan ke sepuluh dalam Sebelas Anjakan 
dalam Transformasi Sistem PPPM iaitu memaksimumkan keberhasilan 
murid  bagi setiap   ringgit. Ini bererti, sistem pendidikan Malaysia  mahu 
melihat kemenjadian murid   dalam   bidang kokurikulum. Selain  itu, dalam 
PPPM juga dinyatakan enam ciri   utama   yang diperlukan   oleh   setiap   
murid   untuk   bersaing  di  peringkat  global  dan  tiga   daripada   ciri 
tersebut   iaitu   kemahiran   memimpin,   etika   dan   kerohanian   dan   

identiti    nasional   yang  diterapkan semasa murid menjalankan aktiviti 
kokurikulum. 

Aktiviti  kokurikulum  didapati  dapat membina minat dan mengasah bakat 
murid dalam aktiviti yang diceburi (Ab. Alim, 2004) dan memberi peluang 
kepada  murid  untuk  mempraktikkan  kemahiran,  pengetahuan  dan   nilai-
nilai  murni yang dipelajari dalam proses pengajaran dan pembelajaran di 
dalam dan luar bilik darjah. Kajian oleh Melati dan Hairul  Nurasyikin  (2013)  
mendapati murid  yang  aktif  dalam  kokurikulum  juga  cemerlang dalam 
akademik berbanding dengan murid yang kurang aktif dalam kokurikulum. 

Aktiviti     kokurikulum    juga    dapat    mewujudkan    budaya    sekolah    
yang    menarik   dan menjadikan   sesebuah   sekolah   berwatak   (Buku  
Panduan  Pengurusan  Kokurikulum,  2009). Aktiviti  kokurikulum  
mempunyai   peranan  yang  sama penting  dengan  kurikulum sebagaimana  
yang ditekankan  oleh  KPM  yang  mewajibkan  murid   menyertai   aktiviti  
kokurikulum.  Oleh  itu,  pengetua  perlu  memainkan  peranan  yang aktif 
dalam meningkatkan penglibatan dan pencapaian murid dalam aktiviti  
kokurikulum. Data yang dikeluarkan oleh KPM  menunjukkan  bahawa  
penglibatan  murid  dalam  kokurikulum  pada tahun 2014 adalah dibawah 
80% bagi negeri Selangor dan Perak.  Ini  menunjukkan  peratus  
penglibatan  murid dalam kokurikulum  masih  belum  memberangsangkan 
sedangkan kokurikulum merupakan sebahagian dari kurikulum.   Komitmen    
pengetua   merupakan  penggerak   utama    dalam   memastikan 
penglibatan  dan  pencapaian  kokurikulum sekolah meningkat. Perkara ini 
adalah selaras dengan SPI Bil 1/85  yang  menekankan  bahawa pengetua 
memainkan peranan utama dalam pengurusan kegiatan ini di sekolah. 
Selain itu, pengetua juga bertangungjawab untuk memberi kesedaran dan 
keyakinan kepada semua warga sekolah tentang dasar-dasar kerajaan 
terhadap kokurikulum serta mengubah   persepsi   mereka   bahawa   
kegiatan   ini   hanya    sampingan    dan    dilaksanakan  seadanya. (Noor 
Habibah, 2016). 

KPM  telah  mewajibkan  penubuhan  Jawatankuasa  Pengurusan  
Kokurikulum Sekolah dan pengetua  selaku  pengerusi   dalam  
jawatankuasa  tersebut seperti rajah 1.1 berikut: 

Rajah 1.1 : Jawatankuasa Pengurusan Kokurikulum Sekolah.  
Sumber: Bahagian Sekolah, KPM (2009) 

Penubuhan  jawatankuasa   ini  adalah  untuk  memantau,  menilai   dan  
menyelesaikan  masalah berkaitan  kokurikulum  yang timbul dan pengetua 
selaku pengerusi jawatankuasa ini berperanan untuk  memberi  tunjuk  ajar  
dan  bimbingan  kepada  semua  guru  dalam melaksanakan aktiviti 
kokurikulum  selain  daripada memastikan penglibatan guru dan pelajar 
dalam kokurikulum pada tahap  maksimum. Selain itu, pengelolaan aktiviti 
kokurikulum secara teratur dan sistematik akan membawa    keberkesanan   
kegiatan    ini  kepada    pelajar  selain   dan   seterusnya   memenuhi  
aspirasi  juga   matlamat  pendidikan   negara  dan  secara tidak  langsung 
akan mendorong minat murid menyertai aktiviti kokurikulum (Noor Habibah, 
2016).  

1.2.2 Pelaksanaan Kokurikulum di Sekolah 

Aktiviti  kokurikulum  di  sekolah  merangkumi  persatuan  ko-akademik dan 
bukan akademik, persatuan badan  beruniform  dan  kelab  sukan permainan 
dan  masa  yang diperuntukkan adalah  180  minit  seminggu  untuk  aktiviti  
kokurikulum di sekolah menengah sebagaimana yang telah   termaktub    
dalam    Kurikulum    Baharu    Sekolah   Menengah   (KBSM)   1989.   
Pelajar   wajib  menyertai ketiga-tiga bentuk aktiviti kokurikulum  yang  
ditawarkan  di sekolah mengikut  minat  pelajar.  Oleh  itu, pihak  pentadbiran  
sekolah  perlu  membuat  penelitian sebelum menubuhkan sesebuah  kelab  
atau   persatuan   agar  penyertaan   pelajar   adalah   maksimum   dan   
memberi    manfaat kepada mereka.  

Pengetua  selaku  pentadbir  tertinggi  dalam pengurusan kokurikulum 
mempunyai kuasa mutlak untuk memberi kebenaran kepada penubuhan 
persatuan atau kelab berdasarkan kepada Peraturan 4 Peraturan-Peraturan 
Pendidikan (Persatuan Sekolah) 1998 yang diterbitkan sebagai PU(A) 196/ 
98  yang  diterbitkan  sebagai  Warta  Kerajaan Jil. 42/No. 11 (Tambahan 
No. 41) bertarikh 21hb. Mei  1998  yang  menyatakan  kegiatan  kokurikulum  

Pengetua

PK. Pentadbiran PK Hal Ehwal Murid PK.Kokurikulum

Setiausaha Kokurikulum Setiausaha Sukan

Persatuan/Kelab Beruniform

Permainan

Rumah Sukan

di  sekolah  kerajaan dan bantuan kerajaan adalah meliputi kegiatan 
persatuan yang ditubuhkan di sekolah  daripada kategori berikut: 

Rajah 1.2 : Jenis-Jenis Persatuan Dan Kelab Kokurikulum Yang 
Ditawarkan  di Sekolah  Menengah di Malaysia.  
Sumber: Kementerian Pendidikan Malaysia (1998) 

Antara persatuan dan kelab  yang kokurikulum yang ditawarkan di sekolah-
sekolah menengah adalah seperti lampiran 1. Selain daripada itu, 
penglibatan dan pencapaian murid dalam kajian ini  juga meliputi penyertaan 
mereka dalam pertandingan sukan dan kokurikulum peringkat  sekolah, 
daerah, negeri, kebangsaan dan antarabangsa. 

Dasar  pelaksanaan  kokurikulum  menurut  Peraturan  2  dalam  Peraturan-
Peraturan  Pendidikan (Kurikulum Kebangsaan 1997)  adalah   “apa-apa   
kegiatan   yang  dirancang  daripada  proses  pengajaran   dan   
pembelajaran   di luar   bilik   darjah   (kurikulum)   yang   memberikan  murid 
peluang  untuk   menambah,  mengukuh  dan   mengamalkan   kemahiran 
dan nilai-nilai yang dipelajari di bilik darjah”. Setiap   kegiatan    kokurikulum  
yang akan  dirancang  mestilah mempunyai  matlamat, objektif, kaedah 
pelaksanaan   dan   kurikulum   kegiatan  serta  skema penilaian  yang  
pragmatis  dan  progresif.  Selain  itu,  kegiatan  kokurikulum  yang  
dilaksanakan hendaklah mengandungi elemen-elemen  pengetahuan,  
pengalaman   dan   kemahiran   baharu   serta   nilai-nilai    murni  yang  
dapat   membangunkan intelek,  jasmani, emosi dan rohani murid secara 
seimbang  (Dasar Utama (4) Kurikulum Kebangsaan 1997). Berdasarkan 
Warta Kerajaan bertarikh   31  Disember 1997, Jld  41, No. 26, Tambahan  
No. 94, Perundangan A.P.U. (A), Akta    Pendidikan 1996, Peraturan-
peraturan   ( Kokurikulum   Kebangsaan )    menetapkan  bahawa  kegiatan  
kokurikulum    di    sekolah     kerajaan   dan    sekolah    bantuan kerajaan   
mesti    mengandungi   penyertaan   dalam  sukan   dan   permainan,  

Persatuan/ 
Kelab

Matapelajaran
yang diajar 
di sekolah 

Badan 
Beruniform

Persatuan 
lain yang 

diluluskan 
Pendaftar

Sukan 
Permainan

Hobi dan 
Rekreasi

penyertaan dalam persatuan  dan  kelab  dan  penyertaan  dalam  pasukan  
pakaian  seragam serta lain-lain kegiatan sebagaimana yang ditentukan oleh 
Menteri Pendidikan Malaysia. Laporan Jawatankuasa Kabinet (1997) turut 
memperakukan bahawa : 

Kegiatan  kokurikulum adalah penting untuk menyemai, memupuk dan 
menanam perasaan  kekitaan   ataupun  ‘Espirit   De  Corps” di  antara
murid   pelbagaiketurunan  yang  mempunyai  latar belakang  dan  cara 
hidup yang berlainan. Ia bertujuan  melatih murid-murid   supaya 
bersikap bertanggungjawab. Kegiatan ini   juga   melatih   mereka
berdisiplin,  berdikari  dan   berkemahiran   dalam  sesuatu  lapangan 
yang mereka sertai. 

Penglibatan  murid  dalam kegiatan kokurikulum dapat menyemai sikap 
bertanggungjawab,  berdisiplin,   berdikari   dan    kecekalan   dalam  
kalangan  pelajar  (Mohanaraju, 2012). Ini selaras dengan matlamat 
penubuhan persatuan dan kelab  untuk  menggalakkan murid- murid  
berinterakasi  dengan pelajar  lain  selain daripada  memberikan  peluang   
kepada  pelajar untuk berkhidmat  kepada masyarakat dan mengasah bakat 
dan kemahiran dalam sesuatu bidang. Kokurikulum  juga  menekankan  
kemahiran  generik  seperti kemahiran menyelesaikan masalah, 
berkomunikasi, berfikiran kreatif dan kritis serta berkerja dalam pasukan.    

Prestasi kokurikulum murid  kajian  ini  diukur  berdasarkan  penglibatan  dan 
pencapaian mereka  dalam   aktiviti  kokurikulum.  Penglibatan   murid   
dalam  aktiviti  kokurikulum dapat membawa perubahan kepada tingkah laku 
yang  positif dan banyak   mempengaruhi sahsiah  mereka  (Mohd Fazli, 
2013).   Menurut   Pascarella  &  Terenzini  (2005),  penglibatan pelajar 
dalam kokurikulum  juga  mempunyai  kesan  positif  ke  atas   kegigihan  
dan pencapaian pendidikan. Ini selaras  dengan  kajian  oleh  Saifuddin  
(2006)  yang mendapati  kokurikulum merupakan  pelengkap  kepada  
akademik  dan  sebahagian  cara hidup. Aktiviti kokurikulum adalah jelas 
boleh menambah pengalaman penting  dan kemahiran kepada pelajar 
(Reaves, Hinson & Marchant, 2010). 

Penglibatan  murid  dalam  aktiviti kokurikulum juga memberi kesempatan 
kepada mereka untuk mengalami  pengalaman  bersukan  dan  
berpersatuan  yang  akan  menolong   mereka menikmati kehidupan   
bermakna   (Fadzilawati & Mohd Sofian,   2003).  Murid  yang  aktif  dalam  
aktiviti kokurikulum  boleh  dijadikan  salah  satu  alat  yang  mengukur 
keberkesanan sesebuah sekolah. Aktiviti kokurikulum  adalah wajib dan  
perlu  direkodkan berdasarkan kepada Perkara 8.2.1 SPI Bil. 1/1985 
Jawatankuasa Bimbingan Pelajar Sekolah (JBPS)  dan  Perkara  2.1 SPI  
Bil.  1/1986, KP(BS)859/Jld. 11/(41)   bertarikh   15   Januari   1986  yang  
telah memperakukan: 

Penyertaan murid dalam aktiviti kokurikulum adalah wajib. Sehubungan 
itu kehadiran murid dalam aktiviti kokurikulum mestilah direkodkan. 

SPI Bil 1/1986  ini jelas menunjukkan  bahawa   KPM    amat     
mementingkan     aktiviti kokurikulum di peringkat sekolah menengah dan 
mewajibkan murid untuk menyertainya.    Perekodan kehadiran murid ke 
aktiviti kokurikulum adalah bukti penglibatan  murid  dalam  aktiviti  
kokurikulum. Sekiranya murid tersebut telah mendaftarkan diri untuk 
menyertai   sesebuah   persatuan  namun  gagal   menghadirkan  diri ke 
perjumpaan persatuan  tersebut,  maka   murid   tersebut   boleh  dikenakan  
tindakan  disiplin jika disabitkan bersalah sama seperti kes  disiplin   lain  
seperti   ponteng  kelas.  Maka,  pihak  sekolah perlu memasukkan 
kesalahan ketidakhadiran murid ke aktiviti kokurikulum     dalam buku 
undang-undang dan peraturan sekolah agar diketahui oleh ibubapa dan 
murid (Buku Panduan Pengurusan Kokurikulum, 2009). 

Bagi meningkatkan penglibatan murid dalam kokurikulum, KPM telah  
memperkenalkan  sistem Penilaian  Markah  10%  Kokurikulum   pada  tahun  
2007  di mana   penglibatan   pelajar  dalam  persatuan  dan  kelab  diberi  
markah  dari aspek kehadiran (50%), pencapaian (20%), penyertaan (20%)   
dan   jawatan  dalam  persatuan  (10%).  Markah  bonus  maksimum  10% 
diberikan bagi pelajar   yang   telah  memberi  sumbangan  perkhidmatan   
seperti   menjadi  Ketua  Pelajar  atau mendapat  anugerah  khas  seperti  
Anugerah  Remaja Perdana. Bagi memastikan murid sentiasa aktif  dalam  
aktiviti  kokurikulum,  maka  seorang   murid  itu  akan   dinilai   pada   setiap 
tahun  bermula dari tingkatan 1 sehingga tingkatan 5.  

Keputusan  penilaian  ini  dikira  dalam bentuk prestasi semasa atau Grade 
Point Average (GPA)  dan   prestasi  tahunan   murid    akan  dikira   
puratanya  sepanjang  tempoh   persekolahan   atau Cumulative Grade Point 
Average (CGPA).  Pencapaian murid dalam aktiviti kokurikulum diukur 
berdasarkan  markah yang dikumpul oleh mereka dalam aktiviti kokurikulum. 
Pengenalan sistem permarkahan    Penilaian   10%   Kokurikulum   oleh   
KPM    pada   2007   jelas    menunjukkan komitmen   KPM   untuk   menaik 
taraf   bidang    kokurikulum.   Penilaian   10%   Kokurikulum memerlukan  
murid   aktif  dalam  sekurang-kurangnya  2 daripada 3 bidang kelab dan 
persatuan kokurikulum yang ditawarkan.  

Markah  kokurikulum  ini  digunakan  oleh  KPM  untuk  memilih  murid   ke  
institusi pengajian tinggi  awam  (IPTA).  Markah  kokurikulum ini juga turut 
digunakan oleh majikan dalam sector awam  dan  swasta  dalam  pemilihan  
pekerja mereka. Ini adalah kerana murid  yang aktif dalam aktiviti  
kokurikulum  didapati mempunyai pengaruh yang positif terhadap sekolah 
dan psikologi pelajar serta  perkembangan positif  terhadap kemenjadian 
murid (Fujita, 2006) juga peningkatan sahsiah mereka (Ruhaiza, 2007). 

Kesinambungan  Markah  10%  Kokurikulum   adalah  pengenalan  Penilaian   
Aktiviti  Jasmani, Sukan  dan  Kokurikulum  (PAJSK)  pada  tahun  2012   
bagi   pelajar   tingkatan  1  berdasarkan Pentaksiran  Berasaskan  Sekolah  
(PBS). Pengiraan  markah  bagi  PAJSK tidak banyak berbeza dengan  
Penilaian  10%  Markah   Kokurikulum   kerana  aktiviti  kokurikulum dinilai 
daripada 2 daripada  3  persatuan/kelab  dengan   markah  terbaik.  
Perbezaan  antara Penilaian 10% Markah kokurikulum dengan PAJSK 
adalah pengenalan istilah “ekstra kurikulum” di mana pelajar diberi markah     
bonus    bagi     jawatan     khas    seperti    ‘Ketua     Pelajar”   atau   “Tokoh 
Nilam”.  Walaubagaimanapun  konsep  dan  pengiraan  PAJSK   dan 
Penilaian 10% Markah Kokurikulum adalah sama kerana  markah  pelajar  
bagi  PAJSK  juga  akan   dikumpul  dan  dikira   purata   setiap   tahun  
bermula  daripada  mereka  di  tingkatan  1 sehingga  mereka  di  tingkatan 
5.   Kumpulan pertama pelajar yang menggunakan pengiraan markah 
kokurikulum menggunakan sistem PAJSK adalah pelajar di tingkatan 5 pada 
tahun 2016.  

Penilaian   10%   Markah   Kokurikulum    dan    PAJSK   merupakan   
inisiatif   KPM   ke   arah membitarakan  kokurikulum  kerana  pelajar perlu 
aktif setiap tahun bermula dari tingkatan 1 bagi memastikan mereka 
mendapat markah purata yang cemerlang di tingkatan 5. Oleh itu, guru-guru 
wajib  mengurus,  menyelia  dan  mengelola kegiatan kokurikulum di 
sekolah. Penyertaan semua guru adalah  dikehendakki bagi memastikan 
keberkesanan pelaksanaan gerakerja kokurikulum di sekolah  sebagaimana 
yang  dinyatakan dalam  Perkara 5.2  SPI Bil. 1/1985. Selain itu, tugas dan 
tanggungjawab  guru  dalam  bidang  kokurikulum  mestilah  diberikan 
secara  bertulis,  spesifik, terperinci  dan  kuantitatif  sebagaimana  yang  
dilakukan dalam bidang kurikulum. Maka, adalah menjadi  kesalahan  
sekiranya  guru  enggan  melaksanakan  tugas dan tanggungjawab yang 
telah diberikan  dalam  pengurusan  kokurikulum  dan  boleh  dikenakan  
tindakan   disiplin   mengikut Perintah-perintah Am Pegawai Awam 
(Kelakuan dan tatatertib) (Bab D). Oleh itu, pengetua perlu memainkan  
peranan  yang  berkesan dalam pengurusan kokurikulum di sekolah dan 
memastikan guru-guru menjalankan amanah sebagai guru penasihat 
persatuan dan kelab kokurikulum dengan dedikasi. Selain  itu,  sekolah 
hendaklah memberikan penghargaan kepada guru-guru dan pelajar-pelajar  
atau  orang  perseorangan di atas penyertaan, penglibatan dan pencapaian 
masing-masing dalam  bidang  kokurikulum.  Penghargaan  tidak  hanya  
terbatas kepada kejayaan   kemenangan semata-mata,  tetapi  hendaklah 
diberi kepada murid-murid yang mempunyai sifat disiplin yang baik   
(Subperkara   8.2.4  Surat  Pekeliling   Ikhtisas  Bil.  1/1985).  Ini bermakna 
murid yang membantu guru semasa aktiviti kokurikulum juga wajar diberi 
penghargaan. Pengetua selaku pengurus kokurikulum perlu bijak  
menguruskan guru dan murid agar mereka mempunyai motivasi yang tinggi 
untuk melaksanakan aktiviti kokurikulum di sekolah selari dengan dasar 
KPM. Meskipun KPM   telah   mengeluarkan   banyak SPI yang berkaitan 
kokurikulum,  adakah pencapaian  kokurikulum di negara ini telah  mencapai  

matlamatnya?  Pihak  sekolah  perlu menjalankan   aktiviti kokurikulum 
dengan bersungguh-sungguh sebagaimana aktiviti kurikulum. Abu Bakar 
(2007)  menyimpulkan peranan guru penasihat kokurikulum merupakan 
salah  satu  faktor  yang  mempengaruhi  tahap  penglibatan murid dalam 
kegiatan kokurikulum. Mohd  Fuad  (2008)  mendapati  pembabitan  guru  
yang kurang memuaskan dalam kokurikulum berpunca  daripada  sikap  
guru  itu  sendiri.  Selain  itu,   kajian  Mahamad  Amran  (2014)  telah 
mendapati faktor utama yang menyebabkan ramai guru gagal menjalankan 
tanggungjawab dalam kokurikulum  adalah  kerana mereka tidak cukup 
kompeten dan tiada kemahiran dalam unit yang dipertanggungjawabkan  
kepada mereka. Oleh  itu,  pengetua selaku pengurus kokurikulum perlu 
memastikan  guru  yang  sesuai dan kompeten untuk menguruskan 
sesebuah persatuan atau kelab agar  mereka  memberikan  komitmen yang 
tinggi dalam menguruskan aktiviti kokurikulum dan memastikan  penglibatan 
menyeluruh  murid dalam aktiviti kokurikulum (Mohanaraju, 2012). 

1.3 Pernyataan Masalah 

Laporan Bahagian  Penaziran  (2010)  mendapati  pelaksanaan  kokurikulum  
kurang  mendapat sokongan   daripada  guru  dan  murid  berpunca  
daripada   kelemahan  pengetua  menguruskan sumber manusia di sekolah. 
Kajian oleh Mohd Izham & Norziana (2015) pula menunjukkan pengetua 
kurang  menumpukan kepada pencapaian  kokurikulum dan menyerahkan 
pengurusan kokurikulum  kepada penolong  kanan  kokurikulum  manakala 
kajian oleh Nor Hisham (2012) turut mendapati  pihak  pentadbir  
kokurikulum sekolah tidak peka dengan situasi kokurikulum  sekolah.    

Kajian juga mendapati pengetua kurang membuat penambahbaikan dan 
penilaian impak  ke  atas aktiviti  kokurikulum   yang   telah   dijalankan  di   
sekolah   (Mahamad  Amran,  2014). Maka, kurangnya minat pengetua  
untuk  meningkatkan  pencapaian  kokurikulum  sekolah merupakan  antara  
faktor  penyebab  kokurikulum  kurang mendapat sambutan dalam kalangan 
pelajar. Hasil dapatan  tinjauan Bahagian Kesenian dan Kokurikulum (BKK) 
KPM tahun 2011 turut mendapati  kegiatan   kokurikulum   tidak   
dilaksanakan   dengan sepenuhnya oleh pentadbiran sekolah menyebabkan 
murid tidak berminat menyertai aktiviti kokurikulum yang dijalankan.     

Menurut Surat Pekeliling Ikhtisas (SPI) Bil. 1/1985 dengan jelas menyatakan 
bahawa  “Matlamat gerak kerja  kokurikulum yang dikehendaki ialah 
penyertaan  oleh  setiap  murid yang belajar di   sekolah  kerajaan  dan  
bantuan  kerajaan”.  Namun, data yang dikeluarkan oleh KPM pada tahun 
2015 mendapati tahap penglibatan murid  di sekolah-sekolah menengah di 
negeri Selangor yang merupakan negeri yang terlibat dalam kajian ini 
mencatat penglibatan murid antara  yang terendah iaitu 77.2% (KPM, 2016).  

Kajian oleh Blomfield & Barber (2010) menunjukkan bahawa penyertaan 
murid dalam kokurikulum telah memberi kesan positif terhadap prestasi 
akademik murid. Aktiviti kokurikulum juga telah dapat membantu 
perkembangan murid dari aspek sahsiah, rohani dan mental murid (Tan, 
2010). Oleh itu, pengetua selaku peneraju dalam pengurusan kokurikulum 
harus memberi perhatian yang serius bagi memastikan prestasi murid 
cemerlang dalam kokurikulum. 

Banyak   kajian    yang   telah    dijalankan    berkaitan     hubungan    antara   
pengurusan dengan pelaksanaan  kokurikulum,  seperti  kajian   oleh  Anuar 
& Nor Azah  (2011)  mendapati pengetua perlu memainkan peranan sebagai 
pengurus kokurikulum dengan baik dan berkesan kerana ia mempengaruhi 
pelaksanaan dan pencapaian aktiviti kokurikulum murid. Selain itu, 
ketidakcekapan pengurusan kokurikulum telah menyebabkan guru-guru 
melaksanakan aktiviti kokurikulum sambil lewa (Iskandar, 2014) dan 
memberi kesan negatif terhadap pelaksanaan kokurikulum di sekolah (.Mohd 
Hisham, 2012). Nor Suhara (2011) dalam kajian beliau mendapati terdapat 
hubungan positif antara peranan pengetua dalam pengurusan kokurikulum 
dengan kecemerlangan kokurikulum sekolah. Kesemua kajian tersebut 
mendapati pengetua  memainkan  peranan  penting dalam memastikan 
peningkatan penglibatan dan pencapaian murid dalam kokurikulum. 

Meskipun kajian berkaitan  pengurusan  kokurikulum telah   dibuat  di  
pelbagai  lokasi   seperti daerah Klang oleh Fadzli (2013), di daerah Kinta 
(Chuah, 2015)  dan Zon Keramat (Mohd Izham & Norziana, 2015)  namun  
belum  ada  kajian yang melihat  hubungan  antara fungsi pengetua sebagai  
pengurus  kokurikulum  dengan  prestasi  kokurikulum murid di mana 
prestasi merujuk kepada  aspek  penglibatan dan  pencapaian dalam bidang  
kokurikulum.  Oleh itu, kajian ini lebih  komprehensif kerana responden 
adalah dari sekolah-sekolah menengah di negeri Selangor dan bukan hanya 
melibatkan zon atau daerah . 

Persoalan  yang  perlu  dikaji  adalah   sejauh mana  prestasi murid dalam  
aktiviti kokurikulum? Apakah tahap fungsi pengetua dalam pengurusan 
kokurikulum di sekolah dan adakah terdapat hubungan  antara amalan 
pengurusan pengetua dalam bidang kokurikulum dengan prestasi 
kokurikulum murid. 

1.4 Objektif  Kajian 

Objektif-objektif khusus dalam kajian ini adalah seperti berikut : 

1. Untuk menentukan tahap fungsi pengetua dalam pengurusan 
kokurikulum sekolah. 

2. Untuk menentukan tahap penglibatan kokurikulum murid. 

3. Untuk menentukan tahap pencapaian kokurikulum murid.   
4. Untuk menentukan hubungan antara fungsi pengetua dalam 

pengurusan  kokurikulum dengan  prestasi kokurikulum murid. 

1.5 Soalan Kajian 

Persoalan kajian dalam penyelidikan ini adalah seperti berikut : 

1. Apakah tahap fungsi yang dimainkan oleh pengetua  selaku pengurus 
kokurikulum di sekolah? 

2. Apakah  tahap   penglibatan   murid   dalam    aktiviti   kokurikulum  di   
sekolah?  

3. Apakah  tahap   pencapaian   murid   dalam   aktiviti    kokurikulum  di   
sekolah? 

4. Adakah    terdapat    hubungan    antara    fungsi   pengetua   dalam    
pengurusan kokurikulum dengan prestasi murid dalam aktiviti 
kokurikulum? 

 
 

Berdasarkan kepada objektif dan persoalan kajian 4, suatu hipotesis kajian 
yang dibuat adalah terdapat hubungan antara fungsi pengetua dalam 
pengurusan kokurikulum dengan prestasi kokurikulum murid. Aras signifikan 
yang digunakan untuk menguji hipotesis soalan 4 ialah pada aras keyakinan 
p < .05. 

1.6 Kepentingan Kajian 

Dapatan  dari  kajian  ini dapat  menyumbang kepada  pihak  Kementerian  
Pendidikan  Malaysia  dalam  merealisasikan pelaksanaan dasar  
kokurikulum  yang berkualiti dan mencapai tahap yang telah ditetapkan  oleh  
KPM. Selain  itu, kajian ini juga dapat membantu KPM untuk   merancang   
dan    melaksanakan   program  bagi  memberi  pendedahan  kepada  
pengetua   agar  memainkan peranan  yang  lebih  efektif  dalam  
menguruskan aktiviti kokurikulum di sekolah selaras dengan  anjakan  kelima  
daripada Sebelas  Anjakan Transformasi Sistem  dalam  PPPM  2013-2025 
iaitu memastikan kepimpinan berprestasi tinggi di sekolah. 

Selain  itu,  hasil  dapatan ini  akan  dapat   membantu   pihak  Jabatan  
Pendidikan Negeri  (JPN) dan    pejabat   pendidikan   daerah   (PPD)   untuk   
merancang   program    latihan    pengurusan kokurikulum  untuk 
meningkatkan pencapaian pelajar dalam bidang kokurikulum.  Hasil dapatan 
kajian  ini   juga    dapat    membantu   KPM    untuk   menilai   semula   cara  
pengiraan   markah penilaian  kokurikulum  agar  lebih ramai pelajar 
mencapai gred A dan seterusnya menggalakkan murid  terus  aktif  dalam  

kokurikulum  dan   memaksimumkan   keberhasilan   murid (Anjakan 
kesepuluh)  dalam Sebelas Anjakan Transformasi Sistem. 

Kajian ini juga  diharapkan  dapat   membantu   pengetua   untuk   
merancang  dan  menguruskan aktiviti kokurikulum di sekolah dengan lebih 
efektif dan efisien agar tahap prestasi murid dalam bidang  kokurikulum  
dapat  dipertingkatkan.  Penolong  kanan kokurikulum dapat menggunakan 
hasil  dapatan  ini  untuk  membantu  pengetua menguruskan  aktiviti  
kokurikulum  dengan lebih cemerlang  di  sekolah.  Selain itu, hasil kajian ini 
dapat menyumbang kepada ilmu sedia ada pengetua terhadap pengurusan 
kokurikulum berdasarkan teori pengurusan yang diguna pakai dalam kajian 
ini agar pengurusan kokurikulum sekolah lebih mantap dan berkualiti.  Hasil  
dapatan  ini  juga diharap akan dapat membantu pengkaji-pengkaji lain yang 
memilih bidang kokurikulum sebagai bidang tumpuan untuk  kajian akan 
datang. 

1.7 Batasan Kajian 

Batasan kajian ini dilihat dari segi lokasi dan populasi kajian di mana hanya 
49 buah sekolah dari 272  buah  sekolah  menengah  di  negeri  Selangor.  
Selain  itu, populasi  kajian  juga  terbatas  kepada guru penolong kanan 
kokurikulum, setiausaha kokurikulum,  setiausaha  sukan  dan  penyelaras  
persatuan  dan  kelab  sahaja. Oleh itu, dapatan kajian  yang  diperolehi 
agak terbatas kerana tidak melibatkan guru-guru penasihat persatuan dan 
kelab kokurikulum yang lain.  

Terdapat pelbagai faktor lain yang mungkin turut mempengaruhi penglibatan 
dan pencapaian dan antaranya adalah faktor dalaman  seperti sikap pelajar, 
masalah  keluarga,  kemampuan dan  kemahiran  diri  turut   menyumbang   
kepada   pencapaian kokurikulum  yang  rendah  dalam  kalangan murid. 
Faktor luaran  seperti pengaruh  kawan dan matlamat  untuk  cemerlang  
dalam  peperiksaan mungkin menyebabkan  murid lebih  berminat bermain  
permainan  komputer di kafe siber atau menghadiri  kelas  tuisyen  daripada 
menghadiri aktiviti kokurikulum selepas waktu sekolah. 

Selain  itu,  pengkaji  hanya melihat   pencapaian    kokurikulum   sekolah   
pada   tahun   semasa  sahaja  dan   bukan   mengambilkira    pencapaian   
kokurikulum  sekolah tersebut  bagi beberapa tahun  kerana  pentadbiran  
pengetua  mungkin  akan berubah dalam jangkamasa satu hingga tiga 
tahun.  Jadi,  sukar   untuk   menentukan   samada   pengetua  telah  
memainkan fungsi  sebagai pengurus   kokurikulum   yang   berkesan   atau  
tidak    hanya  berdasarkan   kepada  pencapaian kokurikulum sekolah pada 
tahun semasa. 

1.8 Definisi Istilah dan Operasional 

Perbincangan  dalam   kajian   ini   menggunakan   definisi   istilah   bagi   
memberi   penjelasan yang  lebih  khusus  kepada  istilah yang digunakan  
dan mendokong tujuan  sesuatu penyelidikan (Mohd. Majid, 2000). Oleh itu, 
semua  istilah yang  digunakan  merujuk  kepada  perkara yang spesifik  dan 
berkaitan  secara  langsung  dalam  kajian.  Manakala,  definisi operasional pula 
merujuk  kepada  maklumat  ilmiah lain yang sangat berguna bagi membantu 
pengkaji lain untuk menjalankan kajian  dengan  menggunakan pemboleh  ubah  
yang sama (Jaggil, 2010). Definisi operasional  juga  membantu  penyelidik untuk 
membuat hubungkait antara teori dan fenomena yang hendak diperhatikan (Ary, 
Jacobs & Razavieh, 2002). 

1.8.1 Pengurusan  Kokurikulum 

Pengurusan Kokurikulum adalah meliputi pentadbiran dan pelaksanaan 
kokurikulum di  sekolah. Pentadbiran   kokurikulum  adalah  berkaitan  
dengan cara  pengendalian  kokurikulum  di  mana perancangan   aktiviti   
kokurikulum  dibuat   dan   penyimpanan   rekod    markah   kokurikulum 
dilaksanakan dengan cara sistematik. Dalam kajian ini, fungsi pengetua 
dalam pengurusan kokurikulum merujuk  kepada tahap pengetua dapat 
melaksanakan fungsi mereka selaku  pengurus  melalui  empat  fungsi  
utama  iaitu merancang, mengelola, mengawal dan memimpi dari  Fungsi 
Pengurusan oleh Fayol (1949). Ia diukur  menggunakan  soal selidik  
berdasarkan  kajian lepas oleh Mohd Izham & Norziana (2015) yang 
mengkaji empat fungsi  pengurusan  iaitu  merancang, mengelola,  
memimpin  dan  mengawal.  

1.8.2 Fungsi Pengetua 

Pengetua merupakan ketua dan pengurus di sekolah   yang   membuat   
semua  keputusan berkaitan kokurikulum (Olaleye, 2013). Pengetua juga 
perlu memantau aktiviti kokurikulum yang dilaksanakan agar ianya   
mencapai  standard yang   dikehendakki oleh pihak sekolah dan KPM.  
Menurut   Olibie (2012),   pengetua   seharusnya   memperbaiki  dan 
meningkatkan perancangan sekolah dari aspek pengurusan, pengawalan 
dan pengorganisasian  program  kurikulum dan  kokurikulum.  

Pemantauan  pengetua  perlu kerana  guru-guru akan  lebih peka  apabila  
pengetua  turut  memainkan peranan aktif dalam pelaksanaan kokurikulum   
di  sekolah.   Pengetua   juga   perlu  menilai aktiviti kokurikulum untuk 
melihat sejauh mana keberkesanan       pelaksanaan aktiviti  kokurikulum  
tersebut ( Township School, 2002).  Aktiviti-aktiviti  kokurikulum  yang kurang 
memberi impak kepada   murid   perlu   dikaji   untuk  meningkatkan   kualiti   
kokurikulum  di sekolah.  



© C
O

UPM

 
14 
 

1.8.3 Penglibatan Murid Dalam Bidang Kokurikulum 

Penglibatan   kokurikulum   adalah   penyertaan  murid dalam   aktiviti 
kokurikulum  yang dirancang oleh yang melibatkan interaksi fizikal dan 
psikologi (Mohanraju, 2012).   Penglibatan   murid    mestilah    secara    
sukarela   dan     konsisten   (Kahne, et. al., 2001) dan berdasarkan minat 
supaya mereka berusaha bersungguh-sungguh, memberi tumpuan dan 
menonjolkan identiti mereka (Larson, 2002). 

Chapman (2003) berpendapat  penglibatan  pelajar ialah  kesediaan pelajar 
untuk   mengambil bahagian dalam aktiviti rutin di sekolah, samada 
penglibatan secara kognitif,   tingkah  laku dan petunjuk berkesan 
penglibatan pelajar dalam tugasan pembelajaran tertentu. Berdasarkan teori  
penglibatan  Astin (1984), penglibatan   murid   boleh   diukur  secara 
kuantitatif berdasarkan  berapa jam pelajar menyertai dan menghadiri 
sebarang perjumpaan. Data kehadiran kokurikulum murid yang direkodkan 
oleh pihak sekolah digunakan untuk mengukur tahap penglibatan murid 
dalam aktiviti kokurikulum. Penglibatan murid dalam kajian ini merujuk 
kepada tahap penglibatan pelajar  dalam aktiviti persatuan dan kelab, 
persatuan badan beruniform dan kelab sukan permainan yang diukur 
berdasarkan data kehadiran murid ke aktiviti kokurikulum. 

1.8.4 Pencapaian Murid Dalam Bidang Kokurikulum 

Pencapaian    kokurikulum     merujuk    kepada    tahap    pencapaian   
murid    dalam    aktiviti kokurikulum yang disertai di sekolah yang dinilai dan 
diberi markah berdasarkan Buku Penilaian 10%  Markah  Kokurikulum  yang  
telah  dilaksanakan sejak tahun 2007 dan Pentaksiran Aktiviti Jasmani,  
Sukan  dan  Kokurikulum  (PAJSK)  yang  mula  diperkenalkan  pada  tahun 
2012 oleh KPM. Penilaian pelajar dalam komponen kokurikulum dibuat 
berdasarkan  kepada  empat  aspek iaitu kehadiran, jawatan, pencapaian 
dan penglibatan dalam persatuan / kelab,  unit  uniform  dan kelab sukan.  
Markah  tertinggi dua daripada tiga komponen kokurikulum ini  akan  dikira  
untuk  mendapat  markah  purata  atau  Purata  Gred  Semasa  (GPA). 

PAJSK diperkenalkan menggantikan  Penilaian 10%  markah  kokurikulum  
bertujuan   memberi   insentif  galakan  kepada muris dan agar mereka 
mendapat imbuhan yang setimpal dengan usaha  mereka dalam aktiviti 
sukan dan kokurikulum. Dalam kajian ini, data Penilaian 10% markah 
kokurikulum dan PAJSK digunakan untuk mengukur tahap pencapaian 
kokurikulum murid. 

1.9 Rumusan 

Bab  ini  telah  membincangkan  latar  belakang  kajian,  permasalahan  
kajian,   objektif   kajian, soalan  kajian,  kepentingan  kajian,  batasan   
kajian   dan   definisi   kajian   secara   istilah   dan operational  tentang  
pengurusan  kokurikulum  dan  prestasi  murid dalam kokurikulum.  Secara    
keseluruhannya,  kajian   ini  cuba untuk   melihat   perkaitan  antara    fungsi  
yang   dimainkan  oleh pengetua  dalam  pengurusan  kokurikulum di 
sekolah-sekolah menengah di negeri Selangor dan  hubungannya  dengan  
prestasi kokurikulum murid. Dimensi  prestasi  kokurikulum murid  diukur  
berdasarkan  kepada  penglibatan  dan  pencapaian  murid  dalam  aktiviti  
kokurikulum. Bab seterusnya  akan  menerangkan  tentang   konsep fungsi   
pengetua   dalam    pengurusan kokurikulum,  kerangka  kerja  konseptual  
dan  pendapat-pendapat  penyelidik   lepas   berkaitan fungsi pengetua 
dalam pengurusan kokurikulum dan prestasi kokurikulum murid.  

